
የኢ.ፌ.ዴ.ሪ.፡ዐምባ፡ገነን፡ይዘት፥ ላለ፟ፉት፡
ወራት፡ቢያንስ፡በሦስት፡እና፡ባራት፡አንጃዎች፡
ርስ፡በርሱ፡ተከፋፍሎ፥ በማያባራ፡ጠብ፡ውስጥ፡
ተዘፍቆ፥ የይዘቱ፡ባለዐደራ፥ ዐምዱና፡ምሰሶው፡
ሕ.ወ.ሐ.ት፡(ሕዝባዊ፡ወያኔ፡ሐርነት፡ትግራይ)፡
ተጨንቆ፥ ድንገት፡በግልፍታ፥ ራሱን፡
በማጥፋት፡የተሸከመውን፡ሕንጻ፡ዐብሮ፡
ሊንደው፡በመሻት፥ ጥቅምት፡24፡ቀን፡2013፡
ዓ.ም.፥ መቀሌ፡ዐምባ፡ላይ፥ ጥይቱን፡በገዛ፡
እጁ፡ጠጣት። ኅዳር፡በታጠነ፡በሳምንቱ፥ ኅዳር፡
19፡ቀን፡2013፡ዓ.ም.፡በጧቱ፥ የኢትዮጵያ፡
ጠሮች፥ ምልክዮሽ፣ ፋሺዝምና፡አፓርትሀይድ፡
ከነግስንግሱ፥ በፍጡራቸው፡በሕ.ወ.ሐ.ት፡ጣረ፡
ሞት፡በአማን፡በረ፟ሱ፣ ተሻሩ፥ መርዝና፡
ጦሳቸው፡አንድጋ፡ረከሱ።

ምሰሶው፡ተሰብሮ፡ተጐዳ፟፤ ባዕድ፡ሠራሹ፡
የጭቈና፡ሕንጻ፡ኢ.ፌ.ዴ.ሪ.፡ተናጋ፟፤ ግድግዳ፡
እና፡ማገር፡ሲቀሩ፥ ጣራው፡ከእነባጡ፡ተደረባ፟።
ምሰሶና፡ጣራ፡አልቦው፡የኢ.ፌ.ዴ.ሪ.፡ቅሬታ፡
ይዘት፥ እንሆ፥ «ዛሬ፡...፣ ነገ፡...፡ይና፟ዳል፣
ይፈርሳል»፡ተብሎ፡ተሟረተበት። ከእንግዲህ፡
ሕንጻውም፡ሕንጻ፡አይኾን፤ ዅሉም፡ፈርሶ፡
በባለቤቱ፡በኢትዮጵያ፡ሕዝብ፡ባዲስ፡መሠረትና፡
ባዲስ፡ዐቅድ፡ካልተሠራ፡በቀር፥ ፊትም፡ቤቱ፡
አልነበር፥ ከንግዲህም፡ቤቱ፡አይኾን፨

